
um tillögu til þingsályktunar um verð á landssjóðsvöru.

Frá bjargráðanefnd.

Tillaga þessi gengur í þá átt, að Alþingi skori á stjórnina að selja 
landssjóðsvörur jöfnu verði i öllum kaupstöðum og kauptúnum landsins.

Fram er tillaga þessi komin af þvi, að vörur landssjóðs hafa hingað 
til yfirleitt verið seldar því verði, er þær hafa kostað, komnar á sölustaðinn. 
Hefir mestur hluti þeirra verið fyrst lagður á land í Reykjavík, og varan svo 
flutt með fram ströndum landsins á sölustaðina. En farmgjöld o. fl. bætast 
þar með á verð vörunnar, kominnar til Reykjavikur.

í fljótu bragði skoðuð sýnist þessi þingsályktunartillaga bygð á rjettum 
grundvelli. Þar sem varan er keypt fyrir fje allra landsmanna, þá er skiljan- 
legt, að ýmsir geri þá kröfu, að hún sje öllum seld við sama verði. En svo 
eðlileg sem framkoma slíkrar kröfu er, svo óhægt er að fullnægja henni 
til hlítar. '

Fyrsta atriðið, sem til greina sýnist koma, ef fullnægja skyldi þings- 
ályktunartillögunni, er þétta: Er gerlegt að skipa vörum beint úr skipum 
þeim, er þær flytja frá útlöndum, á alla sölustaðina, alla kaupstaðina og flest- 
öll kauptúnin, svo að svari kostnaði? Þessari spurningu má hiklaust svara 
neitandi. Til þess gengi langur timi, og það mundi hleypa fram verði vörunn- 
ar stórum meira en það verður með því skipulagi, sem nú er. Veldur hjer um 
afarhá skipaleiga, feykidýr vátrygging vöru, skips og skipshafna. En þó að 
menn vildu samt fara þessa leið, að þvi leyti sem unt kynni að vera, yrði 
mjög vandasamt, ef eigi alveg ókleift, að selja vörurnar við sama verði alstað- 
ar. Er þess fyrst að geta, að millilandaskipin geta alls eigi gengið til sumra 
útsölustaðanna. Frá þeim yrði þá, sjóveg eða landveg, að sækja vörurnar á 
staði, þar sem skipin kæmu. Þessi aðferð út af fyrir sig fullnægði þvi eigi 
kröfu þeirri, sem í þingsályktunartillögunni greinir. En þótt þessi ágalli sje frá 
talinn, mun erfitt reynast af öðrum ástæðum að fullnægja tjeðri kröfu, enda 
þótt millilandaskipin sigldu á hvert kauptún, sem þau geta. Ef selja ætti með 
þessu skipulagi vörurnar sama verði á öllum stöðum, mundi þurfa að reikna 
allan kostnað á hverri höfn, áður verð væri sett á vöruna á nokkrum stað, 
og gæti langur timi farið i það. Ella yrði verðið lagt á i blindni.

Ef fara ætti eftir tillögunni, þá mundi það hafa ýmsar miður góðar 
afleiðingar í för með sjer. Nú sem stendur eru vörur landssjóðs aðallega lagð- 
ar upp hjer i Reykjavik, og fluttar svo hjeðan á aðrar hafnir. Ef nú sama 
verð væri sett á það af vörunni, sem selt er hjer og það, sem hefir verið flutt 
viðs vegar til hafnarstaða á landinu, þá hlyti það, sem hjer væri selt, að verða 
talsvert dýrara en ella. En af þessu leiddi það aftur, að kaupmenn hjer gætu 
selt samskonar vöru á sama tima ódýrar en landssjóður. En þetta mundu 



kaupmenn að vísu eigi gera, heldur mundu þeir setja sina vöru upp, alger- 
lega að óþörfu og öllum almenningi í. Reykjavik og öllum hjeruðum i kring 
til stórskaða. Um 30 þúsundir af landsmönnum (Reykjavik, Gullbringu- og 
Kjósarsýsla, Árness- og Rangárvallasýslur) mundu þá tapa fje eigi litlu, sem 
að nauðsynjalausu færi í vasa kaupmanna.

En utan Reykjavikur hefði þetta gagnstæðar verkanir. Þar yrðu vörur 
landssjóðs seldar lægra verði en ella mundi, ef vöruverðið skyldi alstaðar jafnt 
vera En afleiðing þess yrði sú, að kaupmenn á þeim stöðvum mundu verða 
að gera eitt af tvennu: selja sínar vörur undir verði eða að hætta verslun.

Nú er það álit vort, að landsstjórnin eigi að vinna í Qelagi við kaup- 
menn og kaupfjelög um tilföng öll til landsins, eftir því sem unt er. Er það 
álit á þvi bygt, að ekkert skuli ónotað látið, sem i þá átt horfir að afla land- 
inu forða meðan heimsstyrjöldin stendur. Þess vegna viljum vjer ekki, að 
neinar ráðstafanir verði gerðar, er lami þrótt eða áhuga kaupmanna ogkaup- 
fjelaga á þvi að byrgja upp landið.

Enn kemur sú ástæða, að ómögulegt yrði, ef stjórnin ætti að fara 
eftir þingsályktunartillögunni, að ákveða verðið með nokkrum sanni. Stjórnin 
getur aldrei vitað íyrirfram, hversu mikið muni fara á hvern stað, og þess 
vegna hlýtur hún að renna blint í sjóinn um það, hver lokakostnaður verði á 
vörunni. Ef stjórnin hefði það að aðalatriði eða verulegu atriði, að landssjóð- 
ur tapaði ekki — og þessa atriðis teljum vjer stjórnina eiga að gæta svo sem 
unt er — þá yrði hún að setja verðið hátt, og bærra en raunveruleg þörf 
krefði, til þess að vera nokkurn veginn viss um, að eigi yrði fjártjón af þessu 
skipulagi. En ef stjórnin gætti ekki þessa atriðis fullkomlega, má búast við 
.þvi, að verslunin sykki i skuldir.

Þá er það loks, að fullur jöfnuður kæmist aldrei á, þótt tillagan yrði 
samþykt. Jöfnuðurinn yrði einungis milli þeirra, sem í sjálfum kauptúnunum 
búa. Sveitirnar yrðu ávalt að kosta flutninginn til sín. Tökum dæmi: Eyrar- 
bakki eða Stokkseyri fá flutt hjeðan 100 smálestir af landssjóðsvörum á skipi 
til sin. Þessar vörur fara svo til manna, sem þar eiga heima og í grend, fyrir 
jafnaðarverðið. En búendur viðs vegar úr Rangárvalla- og Árnessýslum yrðu 
að sækja sinar vörur á sinn kostnað til Reykjavíkur. Er eigi auðið að sjá, 
hvers vegna hinir eiga að sæta betri kjörum. Og mörg fleiri dæmi þessu lik 
má taka.

Vjer verðum þvi að telja tillöguna alveg óaðgengilega, þar sem hún
1. gæti orðið hættuleg hag landssjóðs eða ylli óþarflega háu vöruverði,
2. væri mjög erfið eða jafnvel lítt framkvæmanleg,
3. ylli þvi, að kaupmenn sumstaðar græddu að óverðugu, en að kaup- 

menn annarstaðar töpuðu að óverðugu eða legðu árar i bát um 
birgðaöflun, og loks,

4. að ójöfnuður sá, er hún á að aftaka, hjeldist að mörgu leyti, og 
yrði jafnvel enn sýnni en hann er með því skipulagi, sem nú er.

Vjer getum þó hugsað oss möguleika á þvi, að leggja mætti upp vör- 
ur úr millilandaskipum i kaupstöðunum, og mætti þá selja þær þar þvi verði, 
er þær kosta þar komnar, og viljum vjer að sjálfsögðu ráða til þess, ef þær 
mættu ódýrari verða með því móli.

Eins og kunnugt er, þá er stjórninni veitt heimild i lögum nr. 5, 1.



febr. þ. á., til ráðstafana i þá átt, sem tillagan'fer i. Þessa heimild hefir stjórn- 
in eigi sjeð sjer kleift að nota að nokkrii ráði. Og kemur það auðvitað afþvi, 
að hún hefir mætt þeim örðugleikum og vandkvæðurt, sem hjer er áður greint. 
Þar sem vjer viljum eigi koma í veg fyrir, að stjórnin noti áður nefnda laga- 
heimild, þar sem vera mætti þess kostur án þess óhagræðis, sem vjer höfum 
talið, þá leggjum vjer til, að þingsályktunartillagan verði afgreidd með svo feldri

RÖKSTUDDRI DAGSKRÁ:
í þvi trausti, að landsstjórnin noti, þar sem við verður komið, heim- 

ildina i síðustu málsgrein 2. gr. laga nr. 5, 1. febr. 1917, um heimildfyr- 
ir landsstjórnina til ýmsra ráðstafana út af Norðurálfuófriðnum, tekur 
deildin til meðferðar næsta mál á dagskrá.

Alþingi, 4. sept. 1917.

Einar Arnórsson, Bjarni Jónsson frá Vogi,
formaður og framsögum. skrifari.

Pjetur Jónsson. Pjetur Ottesen. Jörundur Brynjólfsson.

Sigurður .Sigurðsson, Þorsteinn M. Jónsson,
(með fyrirvara).


